
SOALAN : Tuan Idris bin Haji Ahmad minta 

MENTERI PERTANIAN DAN 

INDUSTRI ASAS TANI menyatakan

Apakah langkah Kerajaan bagi memastikan supaya tanah 

sawah dikekalkan untuk jaminan keselamatan makanan 

memandangkan beras merupakan makanan ruji penduduk 

negara ini.



JAWAPAN

Tuan Yang Dipertua,

Kerajaan sentiasa mengambil langkah proaktif dalam usaha 

memastikan supaya tanah sawah dikekalkan untuk jaminan 

keselamatan makanan dalam negara.

Antara langkah yang telah diambii Kerajaan adalah melalui 

penggubalan Rancangan Fizikal Negara (RFN) Ke-2 pada 

tahun 2010 dimana semua kawasan jelapang padi telah 

dizonkan sebagai zon kekal pengeluaran padi. Dua (2) dasar 

yang terkandung dalam RFN ke-2 ini iaitu RFN 6 dan RFN 7 

adalah berkaitan strategi pemeliharaan dan Pemuliharaan 

kawasan pertanian termasuk kawasan jelapang padi bagi 

menjamin bekalan makanan dalam Negara.

Di bawah RFN 6, Kawasan Pertanian Utama (KPU) perlu 

dipulihara khusus untuk tujuan pertanian dan pembangunan 

bandar dalam kawasan tersebut tidak digalakkan manakala 

di bawah dasar RFN 7 pula, sebanyak lapan (8) kawasan 

jelapang padi strategik iaitu Muda (MADA), Kemubu (KADA)

IADA Kerian- Sungai Manik, IADA Barat Laut Selangor,

IADA Pulau Pinang, IADA Seberang Perak, IADA

Terengganu Utara (KETARA) dan IADA Kemasin — Semerak



perlu dipulihara bagi memastikan kelestarian dan 

pengekalan kawasan sawah padi. Selain itu, di bawah RFN 

8, Kerajaan turut mengambil inisiatif untuk membangunkan 

tanah padi di luar kawasan jelapang padi yang berpotensi 

melalui penyediaan infrastruktur yang sesuai bagi 

membolehkan kawasan ini meningkatkan Produktiviti dan 

pengeluaran.

Disamping itu, antara langkah lain yang telah dilaksanakan 

Kerajaan bagi memastikan pengeluaran padi yang konsisten 

adalah seperti berikut

(i) pewujudan empat kawasan Kawasan 

Pembangunan Pertanian Bersepadu (IADA) baru 

iaitu di Pekan, Rompin, Kota Belud dan Batang 

Lupar dengan jumlah keluasan kawasan 

penanaman seluas 25,905 hektar yang mampu 

meningkatkan hasil pengeluaran padi negara;

(ii) menggalakkan Amalan Pertanian Baik (GAP) bagi 

meningkatkan kuaiiti hasil tuaian sekali gus 

mengurangkan peratus pemotongan;

(iii) pengurusan secara berpusat di bawah NKEA 

EPP10 dan EP11;

(iv) pengukuhan infrastruktur pengairan dan saliran;

(v) penggunaan varieti baru dan benih padi sah;

(vi) pengamalan teknologi pertanian tepat; dan



(vii) meningkatkan penggunaan automasi dan 

mekanisasi.

Langkah-langkah ini dapat memastikan supaya tanah sawah 

dikekalkan dan pengeluaran padi dapat memenuhi pasaran 

tempatan memandangkan beras merupakan makanan ruji 

penduduk negara ini.


